
REPUBLIKA E SHQIPËRISË
MINISTRIA E FINANCAVE
DREJTORIA E PËRGJITHSHME E POLITIKAVE TATIMORE
DREJTORIA E AVOKATIT TË TATIMPAGUESIT




RAPORT
MBI
VEPRIMTARINË E DREJTORISË SË AVOKATIT TË TATIMPAGUESIT
PËR VITIN 2025


Në zbatim të nenit 105/2, të ligjit nr. 9920, datë 19.5.2008, “Për procedurat tatimore në Republikën e Shqipërisë”, të ndryshuar, pikës 5, të Vendimit të Këshillit të Ministrave nr. 648, datë 28.7.2010, “Për Avokatin e Tatimpaguesit”, të ndryshuar, si dhe pikës 5, të Udhëzimit të Ministrit të Financave dhe Ekonomisë nr. 6, datë 25.2.2019, “Për funksionet, autoritetin dhe përgjegjësitë e Avokatit të Tatimpaguesve, procedurat që do të zbatohen prej tij në mbrojtje të interesave të tatimpaguesve, si dhe procedurat që duhet të ndiqen nga tatimpaguesit, për të përfituar mbrojtjen e të drejtave të tyre nga avokati i tatimpaguesve”, të ndryshuar, Drejtoria e Avokatit të Tatimpaguesit, në ushtrim të funksionit dhe në fushën e vetë të përgjegjësisë, paraqet këtë raport mbi realizimin e programit të punës për vitin 2025.

I. Varësia strukturore
Varësia strukturore:
Drejtori i Përgjithshëm i Politikave Tatimore.

II. Misioni i Avokatit të Tatimpaguesit
Avokati i Tatimpaguesit mbron interesat e tatimpaguesve në marrëdhëniet me organet tatimore. Ai autorizohet të investigojë të gjitha kërkesat e tatimpaguesve që përmbajnë probleme të administrimit të tatimeve si vonesa administrative të paarsyeshme, gabime të zyrtarëve tatimorë, që nuk janë zgjidhur në mënyrën e duhur pas paraqitjes nga tatimpaguesi, mosrespektimi i procedurave tatimore apo shkelje të procedurave tatimore nga zyrtarët tatimorë.

Në kryerjen e misionit të tij ligjor Avokati i Tatimpaguesit ka autoritetin që:
· të kërkojë informacion dhe sqarime nga të gjithë punonjësit e administratës tatimore;
· të urdhërojë Drejtoritë Rajonale Tatimore (DRT) për evidentimin e informacioneve dhe për shqyrtimin e ankesave të tatimpaguesve të veçantë apo grupeve të tatimpaguesve;
· të urdhërojë Drejtoritë Funksionale në Drejtorinë e Përgjithshme të Tatimeve (DPT) për të shqyrtuar procedura të caktuara të administrimit tatimor;
· të rekomandojë pёrmirёsimin e procedurave tatimore, dhe po të jetë rasti edhe ndryshime në legjislacionin tatimor apo Kodin e Etikës së Administratës Tatimore;
· të referojë raste tё veçanta në DPT, përkatësisht në Drejtorinë e Kontrollit Tatimor ose Drejtorinë e Hetimit Tatimor, nёse informacioni apo dokumentacioni lidhur me një ankesë konkrete nga tatimpaguesi tregon se rasti nё fjalё kёrkon nisjen e procesit tё kontrollit apo hetimit tatimor;
· të referojë raste tё veçanta tek Drejtoria e Auditimit tё Brendshёm ose Drejtoria e Investigimit të Brendshëm, nёse informacionet e administruara nga Avokati i Tatimpaguesit, në mënyrë të përsëritur, i referohen sjelljeve të papërshtatshme të punonjësve/inspektorëve të caktuar apo keqpërdorimit të procedurave, sistemeve dhe autoritetit zyrtar prej tyre, duke treguar se rasti nё fjalё kёrkon nisjen e procesit tё kontrollit apo investigimit të brendshëm për ata punonjës të administratës tatimore apo në procedurat e sistemet përkatëse;
· të propozojë masa disiplinore për punonjësit të cilët nga analizimi i rasteve të shqyrtuara prej tij, rezulton se nuk respektojnë procedurat apo i shkelin ato me dashje, megjithëse përgjegjësia kryesore për propozime të tilla i takon drejtorëve rajonalë ose funksionalë të Drejtorisë së Përgjithshme të Tatimeve.

Avokati i Tatimpaguesit ka si funksion parësor:
· sigurimin e një informacioni të plotë dhe efiçent mbi çdo rast të ankimuar, me qëllim vlerësimin e rastit në përputhje me fushën e përgjegjësisë dhe të kompetencave që legjislacioni tatimor ka parashikuar për shqyrtim të çështjes;
· prezantimin në hallkat administrative përkatëse të problemeve e të shqetësimeve të tatimpaguesve, në përmbushjen e detyrimeve tatimore dhe të procedurave përkatëse administrative;
· garantimin e respektimit të të drejtave të tatimpaguesve nga administrata tatimore.

Funksionet e Avokatit të Tatimpaguesit përcaktohen në nenin 105/2 të ligjit procedurial tatimor nr. 9920/2008, të ndryshuar, duke u zbatuar sipas procedurave që parashikohen në VKM nr. 648/2010, i ndryshuar dhe Udhëzimin nr. 6/2019, i ndryshuar, të përmendur më lart

III. Realizimi i detyrave për vitin 2025

· Praktikat e trajtuara gjatë vitit 2025

Lidhur me rastet e ankimuara pranë Avokatit të Tatimpaguesit gjatë kësaj periudhe raportimi, janë trajtuar 298 ankesa (elektronike dhe zyrtare). Pas vlerësimit të objektit të ankimit dhe shqyrtimit të përmbajtjes së tyre, janë pranuar 136 raste të trajtuara shkresërisht, për të cilat është vijuar me shqyrtimin për zgjidhje të çështjeve të parashtruara nga tatimpaguesit. Në përfundim të çështjeve të trajtuara, në bashkëpunim me administratën tatimore, kanë gjetur zgjidhje gjithsej 48 raste, dhe janë refuzuar 88 raste për shkak mungese kompetence apo mosplotësimi kriteresh paraprake. Gjithashtu, 134 raste janë trajtuar në rrugë elektronike ( për shkak të numrit të lartë të ankesave lidhur me DIVA-n gjatë tremujorit të parë të vitit 2025). Për rastet e shkeljeve të të drejtave të tatimpaguesve apo veprime proceduriale të zbatuara gabim, është rekomanduar nxjerrja e përgjegjësive individuale për mosveprim nga ana e punonjësve tatimorë, në 18 raste.  

Numri total i praktikave të trajtuara nga Avokati i Tatimpaguesit (drejtuar drejtpërdrejtë Avokatit të Tatimpagesit dhe deleguar nga DPPT)

1. Numri i praktikave gjithsej		   ___  		               	Gjithsej 298

A. Lidhur me praktikat e trajtuara nga Drejtoria e Avokatit të Tatimpaguesit, të dhënat janë si më poshtë:
    Çështje të trajtuara gjithsej gjatë vitit 2025:				298 raste
      - Raste të ardhura në rrugë elektronike dhe shkresore, të trajtuara          270 raste
      -  në rrugë shkresore gjithsej						136 raste
      - Raste të trajtuara në rrugë elektronike				            134 raste
       - Praktika te tjera							             28 raste

B. Numri i ankesave të marra nga tatimpaguesit dhe trajtuara 
në rrugë shkresore		     						Gjithsej  136
Nga këto:
a. Të pranuara 							     		Gjithsej   48
b. Të refuzuara							     		Gjithsej   88
c. Trajtuar elektronikisht 							Gjithsej 134
d. Te tjera									Gjithsej   28
e. Total										Gjithsej 298
a) Nga ankesat e pranuara:
a. Numri i çështjeve të mbyllura dhe zgjidhur			     		Gjithsej   47
b. Numri i çështjeve të pa zgjidhura				     		Gjithsej     0
c. Numri i çështjeve që mbeten të hapura  			     		Gjithsej     1
d. Përqindja e atyre që janë të vjetra 			                		0 për qind

b) Numri i urdhrave proceduralë për shqyrtim që janë lëshuar 	      
Nga këto:
a. Mbyllur me zgjidhje 							      	Gjithsej   47
nga e cila:
· Numri i çështjeve të mbyllura, 
ku vendimi ka qenë në favor të tatimpaguesit    				Gjithsej   47
· Pa gjetur zgjidhje 						     		Gjithsej     0
b. Mbeten të hapur (në proces)					      		Gjithsej     1
c. Përqindja e urdhrave të vjetër							0 për qind 
d. Çështje të refuzuara						      		Gjithsej    88

· Nga urdhrat proceduralë të mbyllur:
Numri i vendimeve përfundimtare të mbështetur nga rekomandimi 
i Avokatit të Tatimpaguesit					    		Gjithsej    47

· Numri i herëve që Drejtorit të Përgjithshëm të Tatimeve i është kërkuar të japë një vendim përfundimtar deri në atë masë sa rezultati është mbështetur nga pozicioni i Avokatit të Tatimpaguesit 				   					Gjithsej       1


Trajtimi i rasteve si më lart në tabelë, grafikisht paraqitet si në vijim: 






Krahasuar me të njëjtën periudhë të vitit 2024, konstatohet se:
· Është katërfishuar numri i ankesave/kërkesave të ardhura nga tatimpaguesit në adresë të Avokatit të Tatimpaguesit. Vlerësojmë me kënaqësi se kjo rritje i atribuohet kryesisht bashkëpunimit të DPT për promovimin e rolit të Avokatit të Tatimpaguesit në mbrojtje të interesave të tatimpaguesve. 
· Çështjet e zgjidhura në favor të tatimpaguesit nga rastet e shqyrtuara janë në masën 99 %, kundrejt 74% në vitin 2024. 
· Afati i shqyrtimit dhe i zgjidhjes së problematikave në të gjitha rastet e shqyrtuara me DRT-të/DMDTP-të, krahasuar me vitin 2024, për periudha të një fluksi normal të përballueshëm të ankesave, rezulton të jetë më i përshpejtuar. Një evidentim i tillë konstatohet si rrjedhojë e zgjidhjes së problematikave të parashtruara që me trajtimin e çështjeve pranë këtyre organeve tatimore, referuar ky efekt edhe si rezultat i orientimeve që DPT ka dhënë për zgjidhje në rastet e ngjashme.

· Baza e të dhënave

Është bërë përditësimi i bazës së të dhënave me praktikat e ardhura, sipas Manualit të miratuar për Avokatin e Tatimpaguesit.

· Promovimi i rolit të Drejtorisë së Avokatit të Tatimpaguesit dhe marrja e ankesave në rrugë elektronike

[bookmark: _Hlk195790664]Në zbatim të nenit 105/2, paragrafi 2, shkronja “b”, të ligjit nr. 9920, datë 19.5.2008, “Për procedurat tatimore në Republikën e Shqipërisë”, të ndryshuar, dhe pikës 3.1, shkronja “b”, të udhëzimit të Ministrit të Financave dhe Ekonomisë nr. 6, datë 25.2.2019, “Për funksionet, autoritetin dhe përgjegjësitë e Avokatit të Tatimpaguesve, procedurat që do të zbatohen prej tij në mbrojtje të interesave të tatimpaguesve, si dhe procedurat që duhet të ndiqen nga tatimpaguesit, për të përfituar mbrojtjen e të drejtave të tyre nga Avokati i Tatimpaguesve”, të ndryshuar, me qëllim promovimin e rolit të Drejtorisë së Avokatit të Tatimpaguesit në mbrojtjen e të drejtave të tatimpaguesve, në muajin janar të vitit 2025, iu kërkua Drejtorisë së Përgjithshme të Tatimeve të mundësonte që në profilin e çdo tatimpaguesi në Republikën e Shqipërisë, në sistemin informatik tatimor “e-filing”, të shfaqej një mesazh promovues mbi rolin e Avokatit të Tatimpaguesve në funksion të mbrojtjes së të drejtave të tatimpaguesve.
[bookmark: _Hlk219876586]Kjo kërkesë, u bazua në nenin 105/2 pika 2 gërma b) të ligjit procedural tatimor, sipas të cilit, Avokati i Tatimpaguesve, ka të drejtën të bashkëpunojë me strukturat e shërbimit të tatimpaguesve në Drejtorinë e Përgjithshme të Tatimeve, me qëllim promovimin e rolit të kësaj strukture në mbrojtje të të drejtave të tatimpaguesve. 
Falë bashkëpunimit të strukturave në DPT, pas gjenerimit të këtij mesazhi, në profilin e çdo tatimpaguesi në Republikën e Shqipërisë, në sistemin informatik tatimor “e-filing”, nga 18.2.2025 deri më 19.3.2025, (periudhë 1 mujore), pati një fluks të lartë ankesash të depozituara kryesisht nëpërmjet adresës elektronike të Avokatit të Tatimpaguesit.
Një pjesë e konsiderueshme e ankesave (më shumë se gjysma e tyre), të ardhura kryesisht gjatë periudhës Janar- Prill, u trajtua me kthim përgjigje me e-mail, për shkak të pamundësisë kohore nga ana e stafit aktual sipas strukturës pranë Avokatit të Tatimpaguesve, shqetësim i ngritur edhe më parë por ende pa zgjidhje. Kjo formë administrimi, u vlerësua si e vetmja mënyrë për të menaxhuar fluksin e papërballueshëm, duke plotësuar njëkohësisht, si detyrimin për respektim të afateve procedurale të parashikuara në aktet nënligjore për shqyrtimin e ankesave, ashtu dhe dhënien e përgjigjeve orientuese e konsultuese por njëkohësisht dhe zgjidhëse, mbi çdo objekt kërkesë/ankesë. Vlen të theksohet fakti, që përtej orientimit, konsultimit por dhe zgjidhjes së disa rasteve edhe në rrugë telefonike në bashkëpunim me administratën tatimore, tatimpaguesit në rrugë elektronike, janë njohur njëkohësisht dhe me Kartën e të Drejtave Themelore, të parashikuara në nenin 30-38 të ligjit procedural tatimor. 
Përveç për sa më lart, në funksion të përmbushjes së qëllimit dhe detyrimit mbi promovimin e të drejtave të tatimpaguesve, sipas praktikës shkresore të ndjekur gjatë vitit 2025, çështjet e trajtuara nga Avokati i Tatimpaguesit, janë shoqëruar me kopje të Kartës së të Drejtave të Tatimpaguesit. Kjo me qëllim njohjen me të drejtat procedurale të parashikuara në nenin 30-38 të ligjit procedural tatimor. Nga praktikat e shqyrtuara, është konkluduar se, tatimpaguesit kryesisht të kategorisë individë (DIVA), për shkak të objektit të kërkimit të depozituar lidhur me paqartësitë mbi lindjen e detyrimeve, nuk njohin të drejtën për tu informuar nga adminstrata tatimore lidhur me arsyet dhe shkaqet e lindjes së detyrimeve të tyre.

· PROBLEMATIKAT E KONSTATUARA NË ÇËSHTJET E TRAJTUARA GJATË VITIT 2025

[bookmark: _Hlk219876929]Problematikat për vitin 2025, të trajtuara në vijim, janë mbështetur në: 
- Ankesat/kërkesat e trajtuara gjatë vitit, referuar objekti dhe përmbajtjes së tyre, të vlerësuara për t’u trajtuar me administratën tatimore, në aspektin procedural apo për rregullime të kuadrit legjislativ (ligj/udhëzim/qëndrim unifikues/manual procedural).
- Monitorimin e procedurave që zbatohen nga organet tatimore në praktikë referuar rekomandimeve të pranuara, çështjeve të trajtuara nga ankesat/kërkesat e ardhura këtë vit nga tatimpaguesit pranë Avokatit të Tatimpaguesit, për të evidentuar problematikat dhe shkaqet e shfaqjes së tyre, për mundësimin e gjetjes së zgjidhjeve të mundshme.
- Rezultatet e analizës së punës në gjashtëmujorin e parë të vitit, duke iu referuar rekomandimeve të dhëna për çështjet e trajtuara gjatë kësaj periudhe, si dhe të pranuara nga Drejtoria e Përgjithshme e Tatimeve për gjetjen e zgjidhjeve të mundshme për eleminimin/shmangien e tyre.
	Theksojmë se, nga 9 (nëntë) rekomandime të dhëna në Raportin për gjashtëmujorin e parë të këtij viti, 6 (gjashtë) janë pranuar nga Drejtoria e Përgjithshme e Tatimeve, duke na informuar se janë orientuar drejtoritë rajonale të varësisë së saj, për të vepruar në përputhje me orientimet përkatëse. Ndërkohë, për 3 (tre) rekomandimet e tjera, jemi informuar se po punohet për gjetjen e zgjidhjeve të mundshme, duke qenë se ato janë të lidhura me përmirësime të nevojshme të sistemit informatik tatimor, të cilat kërkojnë kohën e tyre në aspektin teknik dhe teknologjik.
	Në programin e monitorimit të kryer në drejtoritë Rajonale Tatimore, janë përfshirë dhe rekomandimet e  pranuara nga Drejtoria e Përgjithshme e Tatimeve, për 6 mujorin e parë të këtij viti. 
Lidhur me rezultatet e monitorimit të kryer, gjetjet më të detajuara jepen në fund të këtij Raporti, si Aneksin I, plotësues i tij.
Në analizë të veprimtarisë së Avokatit të Tatimpaguesit përsa më lart shpjeguar, në përfundim problematikat më kryesore, që vijojnë të konstatohen dhe për të cilat po fokusojmë qëndrimin tonë, janë specifikisht si më poshtë:

1. E DREJTA PËR INFORMIM DHE ASISTENCË (neni 30 i ligjit procedural tatimor)
Gjatë këtij viti, jemi përballur me ankesa lidhur me pretendime mbi cënim të të drejtës për informim dhe asistencë mbi zbatimin e legjislacionit tatimor kryesisht ligjit nr. 26/2023 “Për tatimimin mbi të ardhurat”, i ndryshuar. Konkretisht, nga tatimpaguesit, është kërkuar asistencë në rrugë telefonike e cila sipas pretendimeve të ngritura, tatimpaguesit janë orientuar gabim nga administrata tatimore, qëndrim i cili është shoqëruar me penalitete. 
Aktualisht format e komunikimit dhe dhënies së asistencës si dhe një pjesë e afateve procedurale për kthimin e përgjigjeve, janë parashikuar në Manualin Procedural të Shërbimit të Tatimpaguesit miratuar nga Drejtori i Përgjithshëm i Tatimeve. 
	Manuali nuk parashikon detyrimin për pergjigje me shkrim të administratës në rastet kur tatimpaguesi qoftë dhe në rrugë telefonike apo me email kërkon asistencë, në kushtet kur nuk provohet sipas këtyre formave të komunikimit, qëndrimi i dhënë nga administrata tatimore. 
Edhe pse rrugën telefonike nëpërmjet chat e konsidrojmë shumë të rëndësishme dhe njëkohësisht efektive për shkak të shpejtësisë në kohë, kjo formë komunikimi, për sa kohë nuk provohet, konsiderohet e pazbatuar dhe jo vetëm. Pamundësia për të provuar këtë fakt nga tatimpaguesi, cënon të drejtën për t’u mbrojtur gjatë procesit të ankimit, cënon barazinë e palëve në procedurë shqyrtimi administrativ duke e vënë tatimpaguesin në pozita të disfavorshme. Tatimpaguesi i cili është në mirëbesim, nuk duhet të mbajë përgjegjësi për pasojat tatimore që rrjedhin jo vetëm nga mungesa e informacionit por dhe nga asistenca e dhënë në mënyrë jo të plotë apo të pasaktë. 

Njëkohësisht, mbetet i pazbatuar nenin 111 pika 4 e ligjit procedural tatimor, për sa kohë një nga format e të drejtës së administratës për të hequr gjoba, është orientimi i dhënë më shkrim ndaj tatimpaguesit. Në mungesë të dhënies me shkrim nga administrata tatimore, të qëndrimeve për këto raste, tatimpaguesi detyrohet tí drejtohet Drejtorisë së Apelimit Tatimor. Në këto raste, jo vetëm që jemi në kushtet e pabarazisë dhe cënimit të të drejtës për tu mbrojtur gjatë trajtimin të ankesave (për sa kohë tatimpaguesit nuk i  mundësohet e drejta për të provuar faktin mbi pretendimin e ngritur), por jemi në kushtet e afateve procedurale më të zgjatura në kohë. 
Duke marrë shkas nga rëndësia që kanë të drejtat procedurale ku përfshihet këtu dhe e drejta për asistencë, parashtrojmë analizën ligjore, për sa më poshtë vijon:
Dispozitat mbi format e komunikimit me tatimpaguesin parashikohen në Manualin e Shërbimit të Tatimpaguesit të miratuar nga Drejtori i Përgjithshëm i Tatimeve në vitin 2017. Njëkohësisht në këtë manual përcaktohen dhe afate për kthim përgjigje për disa forma komunkimi. Duke konsideruar faktin që manuali procedural si akt administrativ ka karakter të brendshëm, pra përcakton rregulla të detyrueshme për zbatim për administratën tatimore, format e kumunikimit, afatet procedurale për kthim përgjigje, të parashikohen në ligj. 
Ligji dhe Udhëzimi procedural, duhet të përcaktojnë detyrimin e administatës për dhënien e qëndrimit të qartë, të plotë, të kuptueshëm, në mungesë të të cilit, administrata tatimore duhet të mbajë përgjegjësi. Tatimpaguesi, nuk duhet të mbajë përgjegjësi, për mosdhënie asistence, apo asistencë jo të plotë apo të pasaktë. 
Njëkohësisht, duhet të garantohet përmbushja e detyrimit të administatës tatimore për ofrimin e kësaj të drejtë, edhe nëpërmjet rrugës verbale apo telefonike. Pamundësia për të provuar dhënien e asistencës, barazohet me mosdhënien e saj, apo mospërmbushjen e këtij detyrimi ligjor. 

II. PROCEDURA E KONTROLLIT TATIMOR (neni 33 dhe nenit 80 e në vijim të ligjit procedural tatimor)
Gjatë këtij viti, një pjesë e konsiderueshme e ankesave, lidhej me problematikat në vonesa të ushtrimit të kontrollit tatimor. Në këtë vonesë kanë ndikuar dhe rastet kur Drejtoria Rajonale Tatimore apo tatimpaguesit kanë paraqitur kërkesë për interpretim gjatë zbatimit të kontrollit. Konkretisht, listojmë problematikat si më poshtë vijon:

a)Mospërputhshmëri të akteve shkresore të njoftimit për kontroll dhe të Programit të kontrollit tatimor, që nxjerrin DRT-të në adresë të tatimpaguesit, me përcaktimet e nenit 81 të ligjit procedural tatimor dhe pikës 81 të Udhëzimit nr. 24/2008 “Për procedurat tatimore në RSH”, i ndryshuar, përsa i përket përmbajtjes së aktit shkresor. 
- Nga rastet e ankesave/kërkesave të trajtuara, si dhe gjatë procesit të monitorimit të zhvilluar në vitin 2025, konstatohet se DRT-të zbatojnë praktika shkresore të ndryshme dhe jo të standartizuara për njoftimin për kontroll tatimor, programin për kontroll tatimor dhe fillimin e procedurës së kontrollit. Konkretisht, jo të gjitha drejtoritë rajonale, në aktin e njoftimit të kontrollit përcaktojnë emrin e inspektorit dhe datën e fillimit dhe përfundimit të kontrollit. 
- E njëjta mangësi, është vënë re dhe në programin e kontrollit. Përgjithësisht, një pjesë e drejtorive rajonale lëshojnë një autorizim ku përcaktohet emri i inspektorit dhe data e fillimit të kontrollit në ditën kur lëshohet ky autorizim. Ky dokument nuk njihet e parashikohet në ligj, udhëzim apo manual të kontrollit. 
- Në Manualin e Kontrollit Tatimor në Vend i vitit 2017, si dhe të kontrollit nga zyra i vitit 2022,  nuk ka të standartizuar formatin tip të akteve të njoftimit për kontroll dhe fillimit të procedurës së kontrollit tatimor. Nuk ka një përcaktim të unifikuar të detyrimit të përmbajtjes dhe elementëve në akteve respektive në manualin procedural të kontrollit tatimor, për përditësimin e përmbajtjes së akteve (Njoftim për kontroll, Programi i Kontrollit, akti i prezantimit të punonjësit të kontrollit, i caktuar për ushtrimin e kontrollit). 
- Mungesa e elementëve të datës së fillimit dhe përfundimit të kontrollit në aktin për njoftim kontrolli tatimor të përcaktuar në nenin 81 të ligjit procedural tatimor, sjell si pasojë diskrecionin  e administratës tatimore për fillimin e kontrollit pa afat të përcaktuar. Kjo procedurë ndikon në pasiguri juridike të tatimpaguesit për sa kohë kjo periudhë mund të zgjatet pa një afat limit nga organi tatimor.  

b) Njëkohësisht, është konstatuar mospërputhshmëri ndërmjet Manualit të Kontrollit Tatimor me Ligjin procedural tatimor dhe Udhëzimin lidhur me lëshimin e autorizimit nga Drejtori i Përgjithshëm i Tatimeve për inspektorin tatimor të ngarkuar me përgjegjësi për ushtrimin e kontrollit tatimor. 
- Ligji dhe udhëzimi nuk e ngarkojnë Drejtorin e Përgjithshëm të Tatimeve për lëshmin e këtij akti. 

c) E drejta për të shtyrë datën e fillimit të kontrollit tatimor me kërkesë të tatimpaguesit apo nga ana e administratës tatimore, për shkaqe të arsyeshme të justifikuar prej tij.
- Njohja e të drejtës së tatimpaguesit për shtyrjen e datës së fillimit të kontrollit tatimor në raste të ekzistencës së shkaqeve të arsyeshme që e bëjnë  të pamundur praninë ose bashkëpunimin efektiv me administratën tatimore në datën e planifikuar të fillimit të kontrollit, përcaktimi i shkaqeve të arsyeshme si dhe procedurat për këto raste si dhe ankimi në rast refuzimi të kërkesës.
- Legjislacioni procedural tatimor, nuk parashikon dispozita mbi rastet e shtyrjes së fillimit të afatit të kontrollit nga ana e administratës tatimore, përcaktimit të shkaqeve të arsyeshme dhe të justifikuara për shtyrje të datës së fillimit të kontrollit si dhe të drejtën e tatimpaguesit për tu njohur dhe kundërshtuar këto raste.

ç) Pezullimi i afatit procedural të kontrollit në raste të kërkesës për interpretim gjatë procedurës së kontrollit tatimor. 
- Në dispozitat procedurale për ushtrimin e kontrollit tatimor, nuk gjejmë rregullim për rastet kur drejtoritë Rajonale Tatimore apo dhe tatimpaguesi, gjatë ushtrimit të kontrollit, për shkak të paqartësive në interpretimin ose zbatimin e një dispozite ligjore të parashikuar në legjislacionin tatimor, paraqesin kërkesë për interpretim pranë Drejtorisë së Përgjithshme të Tatimeve. 
- Për të shmangur tejzgjatjen e procedurave të kontrollit, të përcaktohet në ligjin procedural tatimor, dispozitat e kontrollit tatimor, (nenin 81 e në vijim) një afat pezullimi, për të cilin tatimpaguesi duhet të njoftohet. Në rast mungese të marrjes së një përgjigjeje, ligji duhet të parashikojë vijimin e procedurës, mbi bazën e interpretimit më të favorshëm për tatimpaguesin. Tatimpaguesi nuk mund të cënohet në të drejtat e tij për shkak të mospverimit të administratës tatimore. 
Këto boshllëqe synojnë të garantojnë, siguri juridike, ulje të zvarritjeve procedurale dhe garantimit të një procesi të drejtë për tatimpaguesit.  
Njëkohësisht ndryshimet propozuese janë në përputhje me parimet e administrimit të mirë, transparencës, proporcionalitetit, si dhe të së drejtës për mbrojtje. 

[bookmark: _Hlk219890251]III. MBI VLERËSIMIN TATIMOR TË USHTRUAR NGA ADMINISTRATA TATIMORE NË ZBATIM TË NENIT 45 PIKA 8 TË LIGJIT PROCEDURAL TATIMOR.
Nga ankesat e paraqitura ka rezultuar se administrata tatimore me kërkesë të tatimpaguesit të çregjistruar, nëpërmjet kërkesës për rimbursim të depozituar pas çregjistrimit, ka kryer kontroll nga zyra, ka nxjerrë detyrime tatimore, ka njohur tepricën kreditore duke bërë sistemimin e detyrimeve të lindura nga vlerësimi por i ka refuzuar tatimpaguesit të drejtën për rimbursim të njohur nga ky vlerësim.
     	Së pari, neni 45 pika 8 njeh të drejtën për vlerësim tatimor dhe jo kontroll tatimor nga zyra. Këto raste nuk mund të justifikohen sipas kësaj dispozite, për sa kohë si praktika administrative dhe qëndrimi i DPT, ndalojnë çdo formë kontrolli të ushtruar pas çregjistrimit.
    	 Së dyti, në analizë të këtyre rasteve, në kushtet kur edhe nga praktika administrative dhe qëndrimi i mbajtur nga DPT, se pas çregjistrimit tatimpaguesi për shkak të humbjes së personalitetit juridik nuk mund të fitojë asnjë të drejtë, edhe rastet e vlerësimit tatimor pas çregjistrimit të tatimpaguesit duhet të përcaktohen shprehimisht. Duke referuar në rastin e sipërcituar, nëse e drejta për vlerësim tatimor ushtrohet kur subjekti është çregjstruar, dhe e drejta e tatimpaguesit për rimbursim të njohur nga vlerësimi duhet të njihet dhe zbatohet pavarësisht statusit. 
Neni 45 pika 8 e ligjit nr. 9920, datë 19.05.2008 “Për Procedurat Tatimore në Republikën e Shqipërisë” parashikon të drejtën e administratës tatimore për të kryer vlerësim tatimor edhe pas çregjistrimit të tatimpaguesit, në raste të veçanta. Megjithatë, udhëzimi procedural tatimor në fuqi nuk përcakton kriteret dhe rastet konkrete në të cilat kjo kompetencë mund të ushtrohet. Mungesa e këtij konkretizimi, sjell pasiguri juridike për tatimpaguesit e çregjistruar, rrezik për ushtrim diskrecional të kompetencës nga administrata tatimore, si dhe vështirësi në kontrollin e ligjshmërisë dhe proporcionalitetit të vlerësimeve tatimore të kryera pas çregjistrimit.

IV. PËR RIMBURSIMIN E DETYRIMEVE TATIMORE TË SUBJEKTEVE QË APLIKOJNË PËR ÇREGJISTRIM
Nga ankesat e paraqitura të depozituara pranë Avokatit të Tatimpaguesit nga tatimpagues të regjistruar për TVSH dhe jo vetëm, me status kërkesë për çrregjistrim, është evidentuar problematika si më poshtë: 
Për tatimpaguesit me gjendje teprice kreditore, të njohur nga kontrollli tatimor apo dhe të evidentuar gjatë verifikimit të gjendjes së detyrimeve tatimore përprara çregjistrimit, organi tatimor, pavarësisht tepricës kreditore të tatimpaguesit administrata ka lejuar çregjistrimin, me argumentin se tatimpaguesi nuk ka paraqitur kërkesë për kthimin e tatimit të mbipaguar. 
Në analizë të rregullave procedurale të zbatuara për kthimin e shumave të paguara më tepër të njohura nga rezultatet e kontrollit tatimor apo të identifikuara pa kontroll tatimor, rezulton se:
-Ligji procedural tatimor dhe udhëzimi në zbatim të tij, përcaktojnë të drejtën e tatimpaguesit për të përfituar nga rimbursimi pas paraqitjes së kërkesës me shkrim të tatimpaguesit. Aktualisht, zbatohet e njëjta procedurë si për tatimpaguesit me status “aktiv” ashtu dhe ata me status “kërkesë për çregjstrim”. 
- Manuali procedural i kontrollit nga zyra, përcakton rregullat përpara çregjistrimit, detyrimin për njoftim të tatimpaguesit nga ana e inspektorit, për të përfituar nga e drejta e kthimit të shumës së tatimit të rezultuar si i mbipaguar. Ky detyrim përcaktohet vetëm në Manualin e kontrollit nga zyra. Aktualisht kjo procedurë nuk zbatohet dhe organi tatimor miraton çregjistrimin vetëm pas verifikimit të detyrimeve tatimore të papaguara apo deklaratave të padorëzuara. 
- Ligji procedural tatimor, por dhe praktika administrative, nuk e njeh të drejtën për kthim të shumës së mbipaguar pas çregjistrimit. Nga praktika ndodh që tatimpaguesi të mos paraqesë kërkesë me shkrim përpara çregjistrimit, për mungesë informacioni. Për pasojë, tatimpaguesi humbet një të drejtë materiale duke sjellë humbjen përfundimtare të një të drejte pasurore, për shkaqe procedurale.
- Avokati i Tatimpaguesit, ka rekomanduar njohjen e të drejtës për kthim të tatimit të mbipaguar edhe pas çregjistrimit, me arsyetimin se e drejta materiale nuk mund të mohoet për arsye procedurale në kushtet kur tatimpaguesit janë me status të çregjistruar. Në këtë logjike, mbështësim edhe rekomandimin mbi të drejtën për rimbursim të TVSH të rezultuar me tepricë kreditore nën kufirin e lejuar për rimbursim (në rastin konkret kthimin e shumës së rezultuar e mbipaguar të TVSH), për tatimpaguesit me status “të çregjistruar”. Kjo, në respektim të parimit të natyrës por dhe parimit të neutralitetit të detyrimit tatimor të TVSH, por jo vetëm.
[bookmark: _Hlk219806214]- Megjithatë, edhe në kushtet e rregullimit aktual ligjor, në pamundësi të njohjes së të drejtës për rimbursim pas çregjistrimit, tatimpaguesit duhet të njoftohen mbi këtë të drejtë. Procedura aktuale nuk garanton ushtrimin efektiv të të drejtës për rimbursim përpara çregjistrimit, duke e zhveshur administratën nga detyrimi procedural i informimit të tatimpaguesit me qëlllim mundësimin real për të vepruar përpara çregjistrimit. Në këndvështrimin tonë, administrata duhet të njoftojë paraprakisht elektronikisht dhe me shkrim tatimpaguesin për shumën e tepricës kreditore të mbipaguar dhe pasojën e humbjes së të drejtës pas çregjistrimit.  

V. PROBLEMATIKA PËR INDIVIDËT SUBJEKT I DEKLARIMIT TË TË ARDHURAVE INDIVIDUALE VJETORE. 
a) Nga ankesat e trajtuara, por dhe gjatë procesit të monitorimit pranë DRT-ve, në diskutimet me përfaqësuesit përkatës është konstatuar se:
- Ka mbi 40 mijë individë tatimpagues të padeklaruar për detyrimin tatimor të DIVA-s për vitin 2024 për shkak të mospasjes dijeni për deklarimin e këtij detyrimi. Kjo kategori deklaruesish është më “vulnerabël” krahasimisht me subjektet e tjera persona fizikë apo juridike në aspektin e njohjes, kuptimit dhe zbatimit të legjislacionit tatimor. 
- Theksojmë faktin që administrata tatimore gjatë kësaj periudhë ka punuar shumë dhe me intensitet mbi informimin e tatimpaguesve për deklarimin e DIVA dhe të drejtave e detyrimeve mbi këtë deklarim. 
- Gjithsesi, njoftimi paraprak, do të ishte forma më e mirë e garantimit të detyrimit të tatimpaguesit për deklarim nga njëra ana si dhe përmbushjes nga ana e administratës tatimore të zbatimit të ligjit për mbledhjen e këtij detyrimi.  

b) Konstatohet se ende nuk kanë gjetur zgjidhje, rastet e gabimeve njerëzore të lindura gjatë verifikimit të detyrimit për të deklaruar ose jo apo plotësimin e formularit për periudhën. Konkretisht, këto gabime njërëzore janë evindetuar në rastet kur, individi është futur në llogarinë personale në sistem dhe:
i. Ka klikuar një vit të ndryshëm nga viti që ka detyrimin për të deklaruar, gjë për të cilën ka marrë penalizim automatik nga sistemi, për mosdeklarim në afat. 
ii. Ka klikuar në një vit të caktuar, për të verifikuar nëse ka qenë subjekt i deklarimit për DIVA-n, edhe pse nuk rezulton subjekt i DIVA-s, sistemi ka penalizuar individin automatikisht, për mosdeklarim të DIVA-s. 
Pra, pavarësisht gabimeve të tilla, sistemi në mënyrë automatike ka gjeneruar penalitete të cilat në këndvështrimin tonë janë të padrejta dhe joproporcionale, pasi: Ligji procedural tatimor parashikon sanksione administrative për rastet e msdeklarimit, deklarimit jashtë afatit të parashikuar në ligj apo deklarimit jo të saktë të detyrimit. Rastet e konstatuara, nuk parashikohen në ligj si shkelje me pasojë penalizuese por vijnë si rrjedhojë e një gabimi të paqëllimshëm për shkak se vetë formati i sistemit nuk është ndërtuar në formë të tillë që:
- së pari të njoftojë tatimpaguesin për pasojën, dhe 
- së dyti të shmangë gjenerimin e penaliteteve automatike të panevojshme për rastet të tilla. 

c) Ankesa që lidhen me mosmarrjen e njoftimit për vlerësim tatimor për detyrimin tatimor në zbatim të nenit 32, e drejta për njoftim, me qëllim ushtrimin e të drejtës për ankim administrativ (neni 38). 

ç) Mbi zbatimin e masave shtrënguese për mbledhjen e detyrimeve të papaguara tatimore ndaj individëve të punësuar, subjekt i DIVA-s. 
Nga ankesat e paraqitura nga ana e tatimpaguesve individë subjekt i detyrimit tatimor të DIVA-s, por dhe nga takimet e kryera me DMDTP, ka rezultuar që, gjatë ekzekutimit të masës së detyrimit tatimor si pasojë e mospagimit nga ana e tatimpaguesit, në zbatim të Urdhrit për Bllokimin e Llogarive Bankare, nga ana e bankave është mbajtuar shuma e plotë e detyrimit tatimor, shumë e cila ka përkuar me pagën e plotë të tatimpaguesit. Referuar dhe rregullave proceduralë të parashikuara në nenin 533 të Kodit të Procedurës Civile, edhe për rastet e ekzkeutimit të vendimeve gjyqësore në të holla nëpërmjet shpërblimit përmbarimor, përcaktohet detyrimi i organit ekzekutues për ekzekutim të pagës së debitorit pa prekur minimumin e jetesës së individit/familjes së tij/saj. 


VI. GABIMET NJERËZORE GJATË ÇEKIMIT TË PËRGJEGJËSISË TATIMORE.
Konkretisht, problematikat e konstatuara në këto raste, lidhen me faktin se tatimpaguesi i saporegjistruar në QKB, klikon gabim në përgjegjësinë tatimore, në vend që të klikojë përgjegjësinë për të cilin kërkon të mbulojë. Me konstatimin e këtij gabimi, tatimpaguesi aplikon përpara afatit të plotësimit të deklaratës përkatëse tatimore (TVSH-së) pranë DRT-së së juridiksionit me kërkesë për korigjimin e përgjegjësisë tatimore, për shkak të gabimit të bërë prej tij – i provueshëm edhe nga DRT se jemi në kushtet e gabimit njerëzor. Nga ana e DRT së juridiksionit nuk merret në konsideratë kjo kërkesë, duke informuar tatimpaguesin se duhet të bëjë deklarimet 12 mujore për TVSH, për të vlerësuar situatën dhe korigjimin e përgjegjësisë tatimore. 
Gjatë procesit të monitorimit është konstatuar se disa drejtori kanë reaguar me pranim të kërkesës së tatimpaguesve dhe korrigjim të rasteve.
Në vlerësimin tonë, rastet kur provohet se jemi në kushtet e një gabimi njerëzor, duhet të zgjidhen nga vetë DRT-ja përkatëse, pas kërkesës me shkrim të tatimpaguesit, por edhe kryesisht, kur konstatohet se jemi në kushtet e një gabimi njerëzor dhe është lehtësisht e provueshme se tatimpaguesi nuk mund të ngarkohet me një përgjegjësi të tillë. 
Në çdo rast, DRT duhet të ndërhyjnë dhe bëjnë sistemimin brenda afatit të fundit kohor të plotësimit dhe dorëzimit të deklaratës tatimore përkatëse të përgjegjësisë tatimore të çekuar gabim. Pas këtij afati, tatimpaguesi duhet detyrimisht t’i drejtohet Apelimit Tatimor.

VII. MBI LEHTËSIMIN PROCEDURAL TË SISTEMIMIT TË DETYRIMEVE TË KONTRIBUTEVE TË SIGURIMEVE SHOQËRORE TË MBIPAGUARA PËR TË NJËJTËN PERIUDHË TATIMORE.
Ankesat  e konstatuara, lidhen me faktin se tatimpaguesit, arkëtojnë gabimisht një muaj të paguar në vend të muajit që realisht duhet ta paguajnë – pra rezulton që për një muaj të periudhave të kaluara, pagesa për sigurimet shoqërore është bërë dy herë. Kjo problematikë është ngritur në 6 mujorin e parë. 
Sistemimi me kërkesë të tatimpaguesit, e kemi vlerësuar që krijon vonesa të panevojshme procedurale, favorizon vetëm tatimpaguesit e informuar, dhe njëkohësisht rrit dhe pasigurinë juridike. 
Nga përgjigja e dhënë mbi këtë raport, rezulton se në aspektin procedural të sistemimit të detyrimeve tatimore, nga ana e administratës tatimore është duke u punuar me sistemin për paraqitjen e kërkesave për sistemim. 
Rekomandimi i Avokatit, për këtë rast është orientuar që, në rast të pagesave të dyfishta për të njëjtën periudhë, administrata tatimore të kryejë sistemimin automatik, pa kërkesë nga tatimpaguesi, duke njoftuar elektonikisht këtë të fundit  mbi kryerjen e këtij veprimi. Sistemimin automatik, e konsiderojmë më të drejtë dhe efektiv si për tatimpaguesin ashtu dhe administratën tatimore. 

* * *
       


REKOMANDIME

Rekomandim I: Për zbatimin e nenit 30 “E dejta për informim dhe asistencë”
Për sa më lart, rekomandojmë propozimin në ndryshimin e nenit 30, duke përfshirë në ligj:
a. Format e komunikimit, afatet ligjore për kthim përgjigje, si dhe detyrimin për të provuar dhënien e asistencës verbale, qoftë telefonike apo me prezencë, nëpërmjet rregjistrimit, mbajtjes së procesverbaleve, etj.
b. Detyrimin për dhënien e asistencës së plotë, të qartë dhe të saktë për çdo tatimpagues, detyrimin për dokumentimin e asistencës nga administrata tatimore si dhe shkarkimin nga detyrimi të tatimpaguesit për rastet kur nga administrata tatimore nuk jepet ose nuk provohet se është dhënë asistenca e plotë, e qartë dhe e kuptueshme.

Rekomandim II: Garantimi i të drejtës për kontroll brenda një afati të arsyeshëm (neni 33 dhe nenet 80 e në vijim të ligjit procedural tatimor)
[bookmark: _Hlk219881018]Lidhur me procedurat e kontrollit tatimor dhe të drejtës për të garantuar kontroll brenda një afati të arsyeshëm, propozojmë ndryshim në ligjin procedural tatimor për:

Rregullimin e boshllëqeve procedurale gjatë ushtrimin të kontrollit nga administrata tatimore.

a) Njohja e të drejtës së tatimpaguesit për shtyrjen e datës së fillimit të kontrollit tatimor në raste të ekzistencës së shkaqeve të arsyeshme, që e bëjnë  të pamundur praninë ose bashkëpunimin efektiv me administratën tatimore në datën e planifikuar të fillimit të kontrollit.  Njëkohësisht, të rregullohen përcaktimi i shkaqeve të arsyeshme, procedurat që duhet të zbatohen për këto raste, si dhe njohja e të drejtës së ankimit, në rast refuzimi të kërkesës. 

[bookmark: _Hlk219881861]b) Përcaktimi i rregullave procedurale mbi detyrimin e administratës tatimore që në rastet e shtyrjes së datës se fillimit të kontrollit tatimor të njoftojë tatimpaguesin brenda afatit fillestar të përcaktuar në njoftim. Rekomandojmë që, udhëzimi procedural tatimor të përcaktojë rastet kur mund të shtyhet ky afat. Këto raste duhet të jenë detyrimisht, objektive, të arsyetuara dhe të pavaruara nga administrata tatimore. Moszbatimi i këtij parashikimi, të konsiderohet shkelje procedurale.

c) Pezullimin e afatit procedural të kontrollit në raste të kërkesës për interpretim gjatë procedurës së kontrollit tatimor. 
Në dispozitat procedurale për ushtrimin e kontrollit tatimor, nuk gjejmë rregullim për rastet kur drejtoria rajonale tatimore apo dhe tatimpaguesi, gjatë ushtrimit të kontrollit, kanë paqartësi në interpretimin ose zbatimin e një dispozite tatimore dhe paraqesin kërkesë për interpretim pranë Drejtorisë së Përgjithshme të Tatimeve. Në këto raste propozojmë përcaktimin e një dispozite për pezullim të afateve të kontrollit deri në marrjen e interpretimit.  
Për të shmangur tejzgjatjen e procedurave të kontrollit, të përcaktohet një afat pezullimi, për të cilin tatimpaguesi duhet të njoftohet. Në rast mungese të marrjes së një përgjigjeje, ligji duhet të parashikojë vijimin e procedurës, mbi bazën e interpretimit më të favorshëm për tatimpaguesin. Tatimpaguesi nuk mund të cënohet në të drejtat e tij për shkak të mosveprimit të administratës tatimore. 
Këto boshllëqe synojnë të garantojnë, siguri juridike, ulje të zvarritjeve procedurale dhe garantimit të një procesi të drejtë për tatimpaguesit.  
Njëkohësisht ndryshimet propozuese janë në përputhje me parimet e administrimit të mirë, transparencës, proporcionalitetit, si dhe të së drejtës për mbrojtje. 

d) Për garantimin e të drejtës për kontroll brenda një afati të arsyeshëm, propozojmë përcaktimin e afateve maksimale për çdo formë kontrolli. Këto afate, nuk duhet të tejkalojnë afatin maksimal të kontrollit të parashikuar në afatin e përgjithshëm procedural (60 ditor me të drejtë shtyrje vetëm një herë) të parashikuar në ligjin nr. 44/2015 “Kodi i Procedurale Administrative të Republikës së Shqipërisë”. 
Në rast të shkeljes së pajustifikuar të afatit për kontroll, aktet e kryera pas periudhës së ndërprerjes së pajustifikuar propozojmë të konsiderohen të pavlefshme procedurialisht. Kontrolli mund të rifillojë vetëm me autorizim të ri kontrolli, duke respektuar afatet e përcaktuara në ligj.

e) Standartizimin konform elementëve të përcaktuar në nenin 81 të ligjit procedural, të aktit të njoftimit për kontroll tatimor dhe programit për kontroll tatimor.
Rekomandojmë miratimin nga Drejtori i Përgjithshëm i Tatimeve, të një formati standart-Tip, për të gjitha drejtoritë rajonale. 

[bookmark: _Hlk219890327]Rekomandim III:
[bookmark: _Hlk219890311]a) Neni 45 pika 8 i ligjit nr. 9920, datë 19.05.2008 “Për Procedurat Tatimore në Republikën e Shqipërisë” parashikon të drejtën e administratës tatimore për të kryer vlerësim tatimor edhe pas çregjistrimit të tatimpaguesit, në raste të veçanta. Megjithatë, udhëzimi procedural tatimor në fuqi nuk përcakton kriteret dhe rastet konkrete në të cilat kjo kompetencë mund të ushtrohet.
Në këtë kuadër, propozohet që udhëzimi të përcaktojë shprehimisht rastet kryesore kur mund të kryhet vlerësim tatimor pas çregjistrimit, si: ekzistenca e deklaratave të padorëzuara ose të pasakta, zbulimi i transaksioneve të padeklaruara të kryera para çregjistrimit, dalja në pah e fakteve të reja pas çregjistrimit, si dhe rastet e mashtrimit ose shmangies tatimore.
Ndryshimi i propozuar ,synon të rrisë sigurinë juridike, të garantojë zbatim të njëtrajtshëm të ligjit procedural tatimor, të kufizojë diskrecionin administrativ dhe të forcojë mbrojtjen e të drejtave të tatimpaguesit, në përputhje me parimet e administrimit tatimor.
b) Drejtorive Rajonale Tatimore, tu tërhiqet vëmendja për të zbatuar qëndrimin e DPT për të mosushtruar kontroll tatimor të çfarëdo forme, pas çregjstrimit të tatimpaguesit. 

Rekomandim IV:
[bookmark: _Hlk219890516]Për garantimin e të drejtës për të përfituar nga teprica kreditore përpara çregjistrimit të tatimpaguesve, propozojmë ndryshim ligjor në nenin 45 të ligjit procedural tatimor. Ky nen të përcaktojë detyrimin e administratës tatimore që, përpara çregjistrimit të tatimpaguesit, të verifikojë ekzistencën e tepricave kreditore (ashtu sikurse detyrimeve të papaguara apo deklaratave të padorëzuara). 
Në rast se konstatohen tepricë kreditore, administrata tatimore të njoftojë menjëherë tatimpaguesin për depozitimin brenda një afati të caktuar të kërkesës për rimbursim. 
Në rast moszbatimi të këtij detyrimi për njoftim paraprak, tatimpaguesi të ruajë të drejtën për të përfituar pas çregjistrimit. 

Rekomandim V:  
a) Për deklarimin e të ardhurave vjetore individuale në kuadër të informimit mbi detyrimin për të deklaruar tatimpaguesit që regjistrohen rishtaz. 
Administrata tatimore duhet të marrë masa për të  ofruar shërbimin ndaj individëve të cilët nuk janë në gjendje të plotësimit të deklaratës. Vlerësojmë punën e bërë mbi informimin e tatimpaguesve mbi kuptimin e konceptit të dypunësimit dhe njëkohësisht njohjen me të drejtat dhe detyrimet në zbatim të këtij ligji për këtë vit. Duke marrë shkas nga problematikat e vitit të shkuar, vlerësojmë të nevojshme forcimin e strukturave për dhënien e asistencës mbi mënyrën e plotësimit të deklaratës, si për  individët që rishtaz këtë vit bëhen pjesë e këtij detyrimi, ashtu dhe tatimpaguesit tashmë të regjistruar në sistem.
Lidhur me kategorinë e tatimpaguesve që për këtë vit plotësojnë kushtin për deklarim të DIVA, të punohet për identifikimin dhe njoftimin paraprak të çdo individi përkatës, për lindjen e këtij detyrimi. Ky rekomandim vjen jo vetëm si pasojë e ankesave të trajtuara ndër vite por dhe për faktin që kjo kategori tatimpaguesish për shkak të pamundësisë të njohjes dhe kuptimit me rregullat ligjore, në mungesë të ekspertizës dhe asistencës nga ekspertë të fushës, është më “vulnerabël” në aspektin e njohjes dhe të përmbushjes së këtij detyrimi. Në këtë formë shmangim penalitet e panevojshme si dhe forcojmë imazhin e administratës tatimore në marrëdhëniet me tatimpaguesit e kësaj kategorie.

b) Sistemi të përshtatet në mënyrë të tillë që në mënyrë automatike të refuzojë veprimet e mëtejshme në gabime njerëzore të cilat në alternative mund të jenë:
· nëpërmjet një njoftimi paraprak për pasojën e veprimit
· të mos lejojë aksesimin për veprime me pasojë penalitetesh

c) Përcaktimi qoftë dhe me akt nënligjor (Udhëzimi procedural tatimor), i rregullave të veçanta mbi: 
- përcaktimin e masës të të ardhurave të mbledhura gjatë ekzekutimin të urdhrit të bllokimit të llogarive bankare ndaj individëve tatimpagues, duke respektuar një kufi shume në lekë, që nuk cënon minimumin jetik të tatimpaguesve individë subjekt i deklarimit të detyrimit tatimor DIVA. 

Rekomandim VI: Për rastet kur tatimpaguesi i regjistruar rishtaz, gabimisht çekon për një përgjegjësi tatimore që nuk mundëson të qënin subjekt i këtij tatimi (dhe në këtë rast, provohet gabimi njerëzor nga administrata tatimore).
Për këto raste, vlerësojmë ndërhyrjen në udhëzimin procedural tatimor për përcaktimin e rregullave të detajuara procedurale mbi të drejtën për tu korrigjuar nga vetë organi tatimor përgjegjësia tatimore përpara afatit të deklarimit.  
Rregullimi i një procedure të tillë shmang kostot kohore dhe financiare të tatimpaguesit për korigjimin e gabimit njerëzor, si dhe rrit besueshmërinë e tij ndaj administratës tatimore.
Në çdo rast, kur pretendohet një gabim i tillë njerëzor, duhet provuar se tatimpaguesi është në kushtet e kryerjes pa dashje të këtij veprimi. Në këtë rast, dokumentacioni dhe procedura e veprimit për sistemimin, mund të parashikohen në udhëzimin procedural tatimor në zbatim të rregullimit në nenin përkatës të ligjit. 

Rekomandim VII:
Propozojmë ndryshimin në udhëzimin procedural që, për rastet e sistemimit të detyrimeve të mbipaguara të sigurimeve shoqërore, procedura e sistemimit të kryhet automatikisht nga vetë administrata tatimore, duke përjashtuar kërkesën e tatimpaguesit për këto raste.

· VEPRIMTARI TË TJERA

- Përfaqësime në takime të niveleve të ndryshme në bazë funksioni, si dhe trajtim të çështjeve të deleguara me objekt shqyrtimi kërkesa/ankesa që lidhen me funksionet e Avokatit të Tatimpaguesve. 
 - Çështje të tjera në interes të Administratës Tatimore, apo të Ministrisë së Financave.

* * *

Në përfundim, Avokati i Tatimpaguesit falenderon të gjitha strukturat rajonale tatimore, që iu përgjigjën në kohë kërkesave të tatimpaguesve dhe çështjeve të prezantuara nga Avokati i Tatimpaguesit, të cilat kanë gjetur zgjidhje.

Falenderojmë njëkohësisht, Drejtorinë e Përgjithshme të Tatimeve, për bashkëpunimin e ofruar jo vetëm për promovimin e rolit të Avokatit të Tatimpaguesve, por dhe trajtimin përgjithësisht në kohë, me seriozitet dhe qëndrim shterues, të rasteve që u kemi paraqitur. 

        Ju faleminderit.

20 Janar 2026

					 
Ankesa/kërkesa për problematika me administratën tatimore


Të pranuara	Të rrefuzuara	0.16161616161616163	0.29629629629629628	

Ankesa/kërkesa të pranuara



Çështje që kanë gjetur zgjidhje	Çështje të pazgjidhura	Çështje ende të hapura	0.97916666666666663	0	2.0833333333333332E-2	

Kategoritë e tatimpaguesve


Individë (DIVA)	Persona fizikë	Persona juridikë	0.40441176470588236	0.27205882352941174	0.3235294117647059	

Praktika ardhur gjithsej


Ankesa/kërkesa për problematika me administratën tatimore	Të tjera trajtuar Drejtoria e Avokatit të Tatimpaguesit	0.45791245791245794	0.54208754208754206	

